
687 hitz

Denda txikien beharrean, harakin, okin eta arrain saltzailearen kamioiak ostiralero gerturatzen dira Zanbranara (Araba) eta inguruko beste hainbat herritara.

Kamioi gaineko erosketak

Anakoz Amenabar - Zanbrana 

Klaxonaren hotsak hautsi du Zanbrana (Araba) herri txikiko lasaitasuna. Ostirala da, eta, astero moduan, heldu da Julio Diez kamioiarekin. Janari denda mugikorra da lehendabizikoa, eta haren ostean etorriko dira, ilaran, harakina, okina eta arrain saltzailea. Erosketa eguna izaten da ostirala zanbranarrentzat. 

Hamarrak aldera egin du geldialdia, herriko plazan, Diezen kamioiak. Hori baino lehenago, hainbat herri bisitatu ditu, eta ondoren ere ibilbide luzea jarraitu beharko du. Aste osoan, Araba hegoaldeko 62 herritara joaten da. «Egia esan, lan gogorra da; gero eta herri gehiago bisitatu behar dira gutxieneko duin bat ateratzeko, baina, tira, ohituta gaude», dio Diezek kamioiko kutxak antolatzen dituen bitartean. Nahiago du herriz herri ibiltzea, dendan geldirik geratzea baino. Eta herritarrekin duen harremana baloratzen du gehien. Hamahiru urte egin ditu kamioi gainean eta dagoeneko herritar guztiek ezagutzen dute. Gustuko du lana. «Balio erantsia dute niretzat herri txikietako bezeroek; harremana estuagoa da, zalantzarik gabe. Hirian ere lan egin izan dut, eta ia hitz erdirik ere ez genuen egiten, ia agurtu ere ez». 

Zarata entzun orduko gerturatu dira pare bat andre eta gizon bat erosketak egitera. Julioren denda esaten diote eurek kamioiari. Aste osorako erosketak egiten dituzte bertan. «Hiriburura ez gara askotan joaten, eta horregatik ia beti bertan erosten dugu dena», dio emakumeetako batek. Kamioian denetarik aurkituko dute, eta zerbait berezia behar izanez gero, eskatzea besterik ez dute. Fruta, barazkiak, olibak, arrautzak, baita xanpaina ere egun berezietarako. «Azken aldia da zerrendarik gabe natorrena, erdia ahazten zait», dio emakumeak. «Zu lasai, horrela gehiago erosiko duzu, bulkada sentitzen duzunean», gogoratzen dio, irribarrez, Diezek. 

Alboko emakumea urduri samar dabil, argazkilariari zelatan. «Ez gara itxura honekin gero telebistan agertuko, ezta?», dio argazki kameratik ihesi. Erosketa eta erosketa artean, txantxetarako tartea ere badute bezeroek. «Ijito samarra da saltzailea negozio kontuetan, baina tira». Arazoren batengatik kamioiak huts egin duen astean «falta nabaria» sumatzen dute bezeroek. «Egia esan, oso ondo tratatzen gaitu, eta herritik mugitu ezin dugunontzat mesede galanta da hau». 

Bezeroen artean, baina, adinekoak baino ez dira etortzen. Garai bateko erosteko moduak aldatu dira, eta dagoeneko gazteek ez dute herrian erosten. «Lehen herrian bertan edo gertu egiten zuen lan jendeak, eta bertan erosten zuten, baina, orain, batez ere saltoki handietara joaten dira». Herriak gero eta biztanle gehiago dituen arren, erosketak ez dituzte bertan egiten, bizitzera heldu diren bikote gazteek hiriburuan erosten dituzte gauzarik gehienak. «Batik bat etxebizitza berrietan, eguneko ogia erosteko ere ez dira kalera ateratzen gazte asko. Ez dute egunerokoa herrian egiten», kexu da Diez. 

Herriz herri saltzen ibiltzeari «egunak» geratzen zaizkiola dio. Belaunaldi zaharrenak desagertzearekin batera joango dira, haren esanetan, kamioi dendak ere. Bezero gero eta gutxiago dago, eta inbertsio handia egin behar dela gogoratu du. Hozkailu eta lizentzia artean gastuari aurre egitea «zaila» omen da. «Nik zortea izan nuen nire aurretik zebilenaren kamioia hartu nuelako, baina bestela inbertsio izugarria da». 

Diezek ez du, oraingoz, lehiarik herrian. Garai batean izan zen janari denda bat, baina hark ere itxi egin behar izan zuen. Taberna bakarra da herritarren eta bisitarien topaleku. Taberna bakarra eta ostiraletan heltzen diren saltokiak. 
«Etorkizuna ilun» 
Janariaren kamioiak alde egin eta Angelines haragiaren kamioia heldu da, Ricardo Martinez gaztea gidari. Kamioi txikia izanik ere, eskaintza zabala dauka. Kantitate handiak edo produktu berezirik behar dutenean, enkargua egin behar dute aldez aurretik. «Gazte gutxi etortzen da erostera. Orduagatik, batez ere, eta erosteko modua aldatu delako. Herrietako saltokiek etorkizun beltza dute». Uda garaian, halaber, oporretarako aukera gutxi. Bisitari ugari izaten ditu Zanbranak oporraldian doazenekin, eta ohi baino enkargu gehiago izaten ditu Martinezek. 

Gustuko du, hala ere, lana, egunean ordu eta kilometro ugari egin behar baditu ere. Pancorboko harategian ere (Espainia) lan egin ohi du, baina nahiago du alde batetik bestera ibili. «Bulego edo lantegi batean sartuta ezingo nuke, beraz, bezeroak ditudan bitartean, joan eta etorri». Martinezen ustez, saltzea baino gehiago da herriz herriko salmenta, eta ez luke berehalakoan aldatuko. «Eguneroko kezka eta arazoak kontatzen dizkidate bezeroek. Bigarren familia dira». 

Haragi enkarguak egin, ogia eta arraina erosi eta banketxean kontuak egiteko bulego mugikorra ere etorri da Zanbranara. Datorren ostirala arte amaitu da Añanako herri txiki honetan erosketa joan-etorria. 

